
						維基文庫，自由的圖書館

					

					


					
					
					此页尚未校对




　海忠介被論李晉陽大武時爲庶吉士憤然不平具疏

　論救以非言官不果後諫臣聞之偕同年訪晉陽邸中

　因從容詢之晉陽欣然出原草示擊節稱善遂採其十

　之六爲疏以上〈出漫錄〉

　南都民故苦火甲夫差蓋城垣尉卒乾没其中而豪家

　爲影射紛不可詰瑞力爲釐正使官民不相擾倣淸丈

　田法以區畫而節疏之無敢吝占無或偏累爲𥳑可照

　煩冊以便遵守科條甫備病作屢疏乞歸

上屢報聞竟以丁亥卒于官而僉都御史閩人王用派入

　視葛韓敝籯有寒士所不堪者歎息泣下啟其篋僅十

　餘金士大夫醵金爲殮具士民哭之至罷市者數日喪

　出江上白衣冠揭楮素而送者盈兩岸無隙地雨泣動

　天簞食壺漿之祭數百里不絕蘇人朱良作詩弔之曰

　批鱗直奪比干志苦節還同孤竹淸龍隱海天雲萬里

　鶴歸華表月三更蕭條棺外無餘物冷落靈前有菜羹

　說與傍人渾不信山人親見淚如傾　詔贈太子少保

　加祭二壇　諭文曰惟爾高標絕俗直道禔身視斯民

　由已飢寒恥厥辟不爲堯舜矢孤忠而叩闕抗言增日

　月之光出百死以登朝攬轡勵澄淸之志迨起家于再

　廢乃浹歲而三遷巖石具瞻卓爾舊京之望素絲無染

--

　裒然先進之風綜銓務而議主懲貪領法臺而政先釐

　弊若金在冶雖百鍊之愈堅俟河之淸奈九泉之莫及

　特頒祭葬爰賁始終　賜謚忠介遣行人許子偉葬瑞

　于瓊之濱涯山

　黃秉石曰海公撫吳之德惠世以方周文襄公忱然周

　公在吳二十有二年蓋熟吳事如家事而長養之若子

　孫矣乃海公僅九閱月其久近如此之懸也無論其淸

　絕不及也又以公廉威方顧太康佐然太康得君如此

　之專也總執北臺握天下權其謫遣御史二十人降允

　人黜三人皆奉行特旨莫之訝焉公豈有其勢哉公有

　纖塵不翳之明有萬夫莫當之勇有萬物並育之仁其

　氣骨得之天其識力充之學眞所謂知不惑仁不憂勇

　不懼而獨立乎宇宙者也設也以公都大柄歷年所如

　文襄太康時其所成就吾不知其當何如矣

　又曰余時初束髮歲歲讀書南京故能得其詳乃諸生

　羣謁公余尾其後見公頎然而長方頤豐下耳雙垂容

　藹可掬而靑紗織金服前後襜如乃知危冠敝袍世人

　傳之過也時忽傳京師解一木妖神來就公訊曰神在

　御園爲祟

上歷舉諸大臣名皆不懼惟云送南京海瑞處則無聲小

